
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 19.06.2020. 
Na osnovu člana 40. stav (1) tačka a) Zakona o zaštiti ličnih podataka („Službeni glasnik BiH“, broj: 49/06, 76/11 i 89/11) i člana 61. Zakona o upravi („Službeni glasnik BiH“, broj: 32/02, 102/09 i 72/17), rješavajući po službenoj dužnosti u predmetu protiv Ministarstva obrazovanja, nauke, mladih, kulture i sporta Srednjobosanskog kantona, zbog zahtijevanja rodnog lista u koji će biti upisana nacionalnost u svrhu izdavanja uvjerenja o završnom razredu u osnovnim i srednjim školama Srednjobosanskog kantona, Agencija za zaštitu ličnih podataka u BiH,  d o n o s i :
R  J  E  Š  E  NJ  E
I. Zabranjuje se, Ministarstvu obrazovanja, nauke, mladih, kulture i sporta Srednjobosanskog kantona, da zahtijeva od srednjih i osnovnih škola Srednjobosanskog kantona da, u svrhu izdavanja uvjerenja/potvrde o završenom školovanju, od učenika prikupljaju rodne listove u kojima je upisana nacionalnost učenika.
II. Ministarstvo obrazovanja, nauke, mladih, kulture i sporta Srednjobosanskog kantona,  dužno je u roku od 15 dana od dana dostavljanja rješenja, obavijestiti Agenciju za zaštitu ličnih podataka u Bosni i Hercegovini o preduzetim aktivnostima u cilju izvršenja rješenja i o tome dostaviti dokaze. 
O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija), zaprimila je akt Predstavničkog doma Parlamentarne skupštine Bosne i Hercegovine broj:01-50- 1-15-2/19 od 04.10.2019, u kojem je zahtijevan odgovor na poslanička pitanja XXX XXX, i to:
„1. Ko i na osnovu čega može tražiti da se u rodni list upiše nacionalnost?

  2. Da li se na ovaj način može uslovljavati dobijanje bilo kojeg drugog dokumenta?“
Postupajući po navedenom aktu, Agencija je Predstavničkom domu Parlamentarne skupštine Bosne i Hercegovine, dostavila odgovor na poslaničko pitanje broj:05-1-02-1-951-2/19 od 14. 11.2019, te je 04.12.2019. pokrenula postupak po službenoj dužnosti protiv Ministarstva obrazovanja, nauke, mladih, kulture i sporta Srednjobosanskog kantona (u daljem tekstu: Ministarstvo).
Agencija je aktom broj: UP1 03-1-37-5-229-2/19NK od 05.12.2019. zatražila od Ministarstva da u roku od 7 dana dostavi izjašnjenje da li osnovne i srednje škole u Srednjobosanskom kantonu, zahtijevaju dostavljanje rodnog lista u kojem je upisana nacionalnost, te da dostave informaciju i naznače koji je pravni osnov i svrha zahtijevanja od učenika tih škola, da u rodni list upišu nacionalnost, te da navede činjenice i dostavi eventualne dokaze za koje smatra da mogu biti odlučujući u postupku. 

Ministarstvo je aktom broj: 03-38-1213/19 od 19.12.2019. dostavilo izjašnjenje. U izjašnjenju se navodi da je članom 18. Pravilnika o sadržaju, obliku i načinu vođenja dokumentacije, evidencije i obrazovnih isprava u srednjoj školi („Službene novine Kantona Središnja Bosna,“ broj:9/14)  „utvrđen sadržaj obrazovnih isprava (svjedočanstvo o završnom razredu, svjedočanstvo o maturi/završnom ispitu) gdje je navedeno da obrazovne isprave sadrže, između ostalog, nacionalnost učenika.“ Također, u izjašnjenju se navodi da je Pravilnikom o sadržaju, obliku i načinu vođenja dokumentacije, evidencije i obrazovnih isprava u osnovnoj školi u članu 20. propisano da potvrde o završnom razredu, između ostalog, sadrže nacionalnost učenika.
Nadalje, Ministarstvo, kao svrhu prikupljanja podatka o nacionalnosti učenika, navodi „planiranje i organiziranje nastave vjeronauka, za učenike koji izaberu predmet vjeronauka, planiranje slobodnog dana u dane vjerskih praznika, ispunjavanje obaveza i prava prema učenicima nacionalnih manjina, osiguravanje ostvarivanja prava učenika koja im pripadaju na osnovu nacionalnosti, te u svrhu statistike koju od ovog Ministarstva traže različite institucije.....“
U prilogu izjašnjenja, Ministarstvo je dostavilo

· Fco. obrasca Svjedočanstva  o završnom razredu i

· Fco. obrasca Potvrde o završnom razredu. 

U provedenom postupku, Agencija je utvrdila sljedeće:
Ministarstvo od škola u Srednjobosanskom kantonu zahtijeva da od učenika završnih razreda srednjih i osnovnih škola Srednjobosanskog kantona, u svrhu izdavanja uvjerenja/potvrde o završenom školovanju, prikupljaju rodne listove na kojima je upisana nacionalnost učenika.

Prijava je osnovana. 
Zakonom o zaštiti ličnih podataka („Službeni glasnik BiH“ broj 49/06, 76/11 i 89/11; u daljem tekstu: Zakon) u članu 1. stav (1) propisano je da „Cilj ovog Zakona je da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose“. Član 2. stav (1) Zakona predviđa da se isti “primjenjuje na lične podatke koje obrađuju svi javni organi, fizička i pravna lica, osim ukoliko drugi zakon ne nalaže drugačije.“
U skladu sa članom 3. Zakona:

· „lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica”; 

· obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje;
· posebne kategorije podataka su svi lični podaci koji otkrivaju:
a) rasno porijeklo, nacionalno ili etničko porijeklo, političko mišljenje ili stranačku pripadnost, ili članstvo u sindikatima, vjersko, filozofsko ili drugo uvjerenje, zdravstveno stanje, genetski kod i seksualni život;

b) krivične presude;

c) biometrijske podatke;
· kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa;
· saglasnost nosioca podataka je svaka konkretna i svjesna naznaka želje nosioca podataka data slobodnom voljom kojom nosilac podataka daje svoj pristanak da se njegovi lični podaci obrađuju.”
Shodno definicijama, Ministarstvo je kontrolor koji zahtijeva od srednjih i osnovnih škola Srednjobosanskog kantona da, u svrhu izdavanja uvjerenja/potvrde o završenom školovanju, od učenika prikupljaju rodne listove u kojima je upisana nacionalnost učenika.

Škole su kontrolori koji obrađuju posebnu kategoriju ličnih podataka učenika srednjih i osnovnih škola Srednjobosanskog kantona, na način da, u svrhu izdavanja dokumenata o završenom školovanju, od učenika zahtijevaju dostavljanje rodnog lista u koji će biti upisana njihova nacionalnost.  
U članu 4. stav (1) tačka a) Zakona propisano je da je kontrolor obavezan da lične podatke obrađuje na pravičan i zakonit način. Princip pravičnosti i zakonitosti obrade ličnih podataka propisan u članu 4. stav (1) tačka a) Zakona podrazumijeva obradu ličnih podataka na osnovu saglasnosti nosioca podataka (član 5. Zakona) ili bez saglasnosti, ukoliko je ispunjen jedan od uslova iz člana 6. Zakona koji propisuje pravo na obradu ličnih podataka bez saglasnosti nosioca podataka.

Nadalje, Zakonom je u članu 9. propisana obrada posebne kategorije ličnih podataka na način da je u stavu (1) obrada posebne kategorije ličnih podataka zabranjena dok su u stavu (2) propisani izuzeci kada je obrada posebne kategorije ličnih podataka dozvoljena. Izuzeci kada je obrada posebne kategorije ličnih podataka dozvoljena su, ako: 

a) „ je nosilac ličnih podataka izričito dao saglasnost;
b) je obrada neophodna za zaštitu života, zdravlja, imovine i drugih vitalnih interesa nosioca podataka ili drugog lica za koje se saglasnost ne može dobiti, a naročito kada se radi o fizički, mentalno ili pravno nesposobnom licu, ili ako se lice smatra nestalim, ili zbog drugih sličnih razloga;
c) je obrada podataka potrebna za izvršavanje obaveze ili posebnih prava kontrolora iz oblasti radnog prava u onoj mjeri u kojoj je ovlašten zakonom;
d) se obrada podataka vrši za potrebe medicine, medicinske dijagnostike, pružanja i upravljanja medicinskim uslugama ako takve podatke obrađuje profesionalno medicinsko osoblje koje po zakonu ili kodeksu nadležnog organa podliježe obavezi čuvanja profesionalne tajne ili druga lica koja također podliježu obavezi čuvanja tajne;

e) se obrada vrši u okviru zakonitih aktivnosti ustanove, fondacije, udruženja ili druge neprofitne organizacije s političkim, filozofskim,religioznim ili sindikalnim ciljevima,a pod uslovom da se obrada podataka isključivo odnosi na članove tih organa ili lica koja sa njima redovno kontaktiraju u vezi sa njihovim ciljevima pod uslovom da ti podaci ne budu otkriveni trećoj strani bez pristanka nosioca podataka:

f) se vrši obrada podataka koje je nosilac podataka jasno učinio javnim ili je obrada neophodna za pokretanje, provođenje ili odbranu od pravnih zahtjeva;

g) je od posebnog javnog interesa ili u drugim slučajevima propisanim zakonom. U ovim slučajevima zakon mora sadržavati konkretne odredbe o adekvatnim mehanizmima zaštite.“
U predmetnom slučaju, radi se o obradi posebne kategorije (nacionalnost) ličnih podataka učenika srednjih i osnovnih škola, koja se zahtijeva kao uslov za izdavanje uvjerenja /potvrde o završenom školovanju. Primjenjiv uslov za obradu podatka o nacionalnosti učenika, propisan je u članu 9. stav (2) tačka g) Zakona, odnosno, obrada mora biti propisana zakonom koji će sadržavati konkretne odredbe o adekvatnim mehanizmima zaštite.
U ovoj pravnoj stvari relevantni propisi su:  
· Zakon o matičnim knjigama Federacije BiH („Službene novine Federacije BiH", broj: 37/12 i 80/14) (u daljem tekstu:Zakon o matičnim knjigama);
· Zakon o srednjem školstvu („Službene novine Kantona Središnja Bosna,“ broj: 11/01, 17/04 i 15/12) i
· Zakon o osnovnom školstvu („Službene novine Kantona Središnja Bosna,“ broj: 11/01  17/04).
Zakon o matičnim knjigama je u članu 12. stav (1) tačka 1) propisao da se u matičnu knjigu rođenih upisuju sljedeći podaci o rođenju djeteta i to: rođeno ime i prezime, pol djeteta, dan, mjesec, godina, vrijeme i mjesto, opština ili grad rođenja djeteta, jedinstven matični broj (JMB), nacionalnost i državljanstvo.

U stavu (2) navedenog člana Zakona o matičnim knjigama propisao je da će se činjenica nacionalnost u matične knjige rođenih „upisati ili se neće upisati na zahtjev ovlaštenog podnosioca prijave i to: roditelj ili staratelj za upis djeteta u matičnu knjigu rođenih, s tim da dijete kada postane punoljetno ima pravo izjasniti se o svojoj nacionalnosti kod nadležnog matičara.“
Dakle, za upis podatka o nacionalnosti djeteta u matičnu knjigu rođenih, neophodna je slobodno izražena volja, tj. saglasnost roditelja da se taj podatak upiše u matičnu knjigu rođenih, a nikako zahtjev Škole da se taj podatak mora upisati jer u obrascu potvrde o završenom razredu postoji rubrika nacionalnost.
Stoga, samo činjenica postojanja rubrike „nacionalnost“ u obrascu svjedočanstva, odnosno, potvrde o završnom razredu, koji je propisan podzakonskim aktom od strane Ministarstva, ne može stvarati obavezu  Školi da taj podatak upiše, ukoliko izvod iz matične knjige rođenih učenika ne sadrži podatak o nacionalnosti, tj. ukoliko se roditelji/staratelji nisu prethodno saglasili da se taj podatak upiše u matičnu knjigu rođenih.  
Neprihvatljivo je uslovljavati izdavanje svjedočanstva/potvrde o završnom razredu, donošenjem rodnog lista u koji „mora“ biti upisana nacionalnost.
Ministarstvo, nije opovrglo a ni u odgovoru se nije izjasnilo na okolnost uslovljavanja izdavanja svjedočanstva/potvrde o završnom razredu. Međutim, sama činjenica da se od učenika zahtijeva donošenje rodnog lista u kojem je upisana nacionalnost, ukazuje na mogućnost uslovljavanja izdavanja svjedočanstva/potvrde o završnom razredu donošenjem istog.
Zakon o matičnim knjigama je roditeljima ostavio slobodu odlučivanja da li će u rodni list djeteta upisati nacionalnost ili ne. Svako insistiranje na upisu ove rubrike u rodni list, predstavlja kršenje odredbi Zakona o matičnim knjigama i obradu posebne kategorije ličnih podataka suprotno članu 9. stav (1) Zakona.
Nadalje, analizom člana 73. stav (3) Zakona o srednjem školstvu i člana 53. stav (3) Zakona o osnovnom školstvu, utvrđeno je da navedenim zakonima nije propisana sadržina svjedočanstva i drugih dokumenata koje izdaje škola, nego je generalno navedeno da će bliže propise o sadržaju svjedočanstva, diplome, đačke knjižice i načinu vođenja evidencije o dokumentaciji, donijeti Ministarstvo. Šta više, da navedeni zakoni propisuju podatak o nacionalnosti učenika kao sadržaj svjedočanstva/potvrde, upisivanje tog podatka ne bi bila obaveza već bi zavisilo od volje roditelja iskazane shodno Zakonu o matičnim knjigama. Stoga, mogućnost izbora roditelja da u rodni list djeteta upišu ili ne upišu nacionalnost, ne može biti derogirana drugim propisom, već samo predviđena kao jedna od opcija.
Ministarstvo se u izjašnjenju pozvalo na član 18. Pravilnika o sadržaju, obliku i načinu vođenja dokumentacije, evidencije i obrazovnih isprava u srednjoj školi i član 20. Pravilnika o sadržaju, obliku i načinu vođenja dokumentacije, evidencije i obrazovnih isprava u osnovnoj školi, koji, imajući u vidu naprijed navedeno, ne  mogu biti pravni osnov za obradu posebne kategorije ličnih podataka. 
Nadalje, Ministarstvo je navelo da je svrha obrade podatka o nacionalnosti učenika planiranje i organizovanje nastave vjeronauke, planiranje slobodnog dana u dane vjerskih praznika, ispunjavanje obaveza i prava prema učenicima nacionalnih manjina, te ostvarivanja prava učenika koja im pripadaju po osnovu nacionalnosti.
Imajući u vidu da se upisivanje nacionalnosti u rodni list zahtijeva na kraju školovanja kada se izdaju svjedočanstva/potvrde o završnom razredu, ne mogu se prihvatiti kao relevantni navodi Ministarstva da im je ovaj podatak potreban u svrhu organizovanja nastave vjeronauke. Na kraju, nastava vjeronauke nije obavezna, nego se roditelji izjašnjavaju da li će njihova djeca pohađati nastavu vjeronauke i koje, ili će ista biti zamijenjena nekim drugim sličnim predmetom.
Dakle, Ministarstvo, zahtijeva od srednjih i osnovnih škola Srednjobosanskog kantona da, u svrhu izdavanja uvjerenja/potvrde o završenom školovanju, od učenika prikupljaju rodne listove u kojima je upisana nacionalnost učenika, bez pravnog osnova.

Shodno navedenom, utvrđeno je da Ministarstvo, protivno Zakonu o srednjem školstvu i Zakonu o osnovnom školstvu i članu 12. stav (1) tačka 1) Zakona o matičnim knjigama, zahtjeva od škola dostavljanje rodnog lista u koji će biti upisana nacionalnost u svrhu izdavanja uvjerenja/potvrde o završenom školovanju u osnovnim i srednjim školama Srednjobosanskog kantona, što predstavlja povredu načela iz člana 4. stav (1) tačka a) Zakona, koji obavezuje kontrolore da lične podatke obrađuju na pravičan i zakonit način i što je suprotno članu 9. stav (1) Zakona kojim je propisano da je obrada posebne kategorije ličnih podataka zabranjena, osim u slučajevima propisanim Zakonom.
Na osnovu  naprijed navedenog, a u skladu sa članom 40. stav (2) tačka e) i članom 41. stav (1) Zakona, riješeno je kao u dispozitivu ovog rješenja.
Pouka o pravnom lijeku:

Protiv ovog rješenja nije dopuštena žalba ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja rješenja.
Dostaviti:                                                                                            D I R EK T O R                              

- Ministarstvo obrazovanja, nauke, mladih 

  kulture i sporta Srednjobosanskog kantona                                       Petar Kovačević         

